
MUHTASARI WA HOTUBA YA WAZIRI WA MAJI, MHE. JUMAA HAMIDU AWESO (MB), AKIWASILISHA BUNGENI MAKADIRIO YA MAPATO NA MATUMIZI YA FEDHA YA WIZARA YA MAJI KWA MWAKA 2024/25
1. UTANGULIZI

1. Mheshimiwa Spika, baada ya Mwenyekiti wa Kamati ya Kudumu ya Bunge ya Maji na Mazingira, Mheshimiwa Jackson Gedion Kiswaga (Mb) kuwasilisha taarifa ya Kamati  iliyochambua utekelezaji wa bajeti ya Wizara ya Maji ya mwaka 2023/24 na kupokelewa na Bunge lako Tukufu, ninaomba sasa kutoa hoja kwamba, Bunge lako likubali kupokea, kujadili na kupitisha Mpango na Makadirio ya Mapato na Matumizi ya Fedha ya Wizara ya Maji kwa mwaka 2024/25.

2. Mheshimiwa Spika, awali ya yote, nianze kwa kumshukuru Mwenyezi Mungu, mwingi wa rehema kwa kutujaalia uhai, afya njema na kutuwezesha kukutana siku ya leo. Aidha, kwa namna ya pekee nitumie fursa hii kumshukuru sana Rais wa Jamhuri ya Muungano wa Tanzania, Mheshimiwa Dkt. Samia Suluhu Hassan kwa uongozi imara na wa vitendo aliouonesha katika kipindi cha miaka mitatu ya Serikali yake ya Awamu ya Sita. Mheshimiwa Rais ametuonesha kwa vitendo sisi wasaidizi wake maana halisi ya uongozi unaojali mahitaji ya wananchi na maslahi mapana ya nchi kupitia falsafa aliyoiasisi ya 4R inayomaanisha Maridhiano, Ustahimilivu, Mageuzi na Ujenzi wa Nchi. Sisi watu wa Sekta ya Maji ni mashahidi na wanufaika wakubwa wa uongozi wake mahiri,  na namna pekee ya kumshukuru Mheshimiwa Rais ni kuendelea kumwombea kwa Mwenyezi Mungu amjalie afya na maisha marefu ya furaha na amani.

3. Mheshimiwa Spika, nitumie pia fursa hii kuendelea kutoa shukrani zangu za dhati kwa Mheshimiwa Rais Dkt. Samia Suluhu Hassan kwa kuendelea kuniamini katika nafasi hii ya Waziri wa Maji. Heshima na imani aliyonipa ni kubwa sana na kupitia Bunge lako Tukufu niendelee kumuahidi kwamba nitaendelea kuitumikia nafasi hii kwa uadilifu, uaminifu na uwezo alionijaalia Mwenyezi Mungu katika kuhakikisha Serikali inatimiza malengo ya kuwapatia wananchi wa vijijini na mijini huduma ya uhakika na toshelevu ya maji safi na salama na pia, kuhakikisha maji ya kutosha yanapatikana kwa ajili ya shughuli nyingine za kiuchumi.
4. Mheshimiwa Spika, napenda kumshukuru Makamu wa Rais wa Jamhuri ya Muungano wa Tanzania, Mheshimiwa Dkt. Philip Isdor Mpango kwa kazi kubwa anayoifanya katika kutimiza azma ya Serikali ya Awamu ya Sita ya kuijenga Tanzania kuwa nchi yenye maendeleo na uchumi shindani.

5. Mheshimiwa Spika, napenda pia kumshukuru Waziri Mkuu wa Jamhuri ya Muungano wa Tanzania na Kiongozi wa Shughuli za Serikali Bungeni, Mheshimiwa Kassim Majaliwa Majaliwa (Mb), kwa uongozi wake mahiri na kwa namna anavyosimamia kikamilifu uwajibikaji wa viongozi na watumishi Serikalini kwa lengo la kuhakikisha wananchi wanapata huduma bora. Vilevile, naomba kumshukuru Naibu Waziri Mkuu na Waziri wa Nishati, Mheshimiwa Dkt. Doto Mashaka Biteko (Mb) kwa kazi nzuri anayoifanya ya kuwatumikia wananchi katika nafasi hizo mbili muhimu.
6. Mheshimiwa Spika, naomba nikushukuru wewe binafsi na Naibu Spika wa Bunge la Jamhuri ya Muungano wa Tanzania, Mheshimiwa Mussa Azan Zungu (Mb) kwa uongozi wenu mahiri wa kuliongoza Bunge letu Tukufu. Aidha, natoa pongezi nyingi kwako wewe Mheshimiwa Spika kwa kuchaguliwa kwa kishindo kuwa Rais wa Muungano wa Mabunge Duniani (IPU) na kuweka historia ya kuwa mwanamke wa kwanza kutoka Afrika kuchaguliwa kutumikia nafasi hiyo. Kuchaguliwa kwako kwenye nafasi hiyo ya juu na yenye hadhi na ushawishi mkubwa duniani ni uthibitisho wa umahiri na weledi wako katika kutekeleza majukumu yako na kwa hakika umeijengea heshima kubwa nchi yetu. Vilevile, naomba niwapongeze Wenyeviti wa Bunge, Mheshimiwa Najma Murtaza Giga (Mb), Mheshimiwa Deodatus Philip Mwanyika (Mb) na Mheshimiwa Dkt. Joseph Kizito Mhagama (Mb) kwa kazi nzuri wanazofanya kwenye Bunge letu Tukufu. Pia, natoa pongezi kubwa kwa wabunge wote kwa kazi kubwa wanayofanya ya kuwatumikia wananchi na kwa ushirikiano wanaonipa katika kutekeleza majukumu yangu kwenye majimbo yao.
7. Mheshimiwa Spika, kwa namna ya pekee, naomba kutoa shukrani zangu za dhati kwa Mwenyekiti, Makamu Mwenyekiti na Wajumbe wa Kamati ya Kudumu ya Bunge ya Maji na Mazingira kwa ushirikiano wao wa karibu wanaonipa katika utekelezaji wa majukumu ya sekta ya maji. Kamati imefanya kazi kubwa ya kuchambua Taarifa ya Utekelezaji wa Bajeti ya Wizara ya Maji kwa mwaka 2023/24 na Makadirio ya Mapato na Matumizi ya Wizara ya Maji kwa mwaka 2024/25. Maoni na ushauri uliotolewa na Kamati umekuwa ni msaada mkubwa wakati wa maandalizi ya bajeti ya Wizara yangu. Napenda kuiahidi Kamati kuwa tutaendelea kutoa ushirikiano, kupokea maoni na ushauri na kuufanyia kazi kwa ajili ya maendeleo ya sekta ya maji. 

8. Mheshimiwa Spika, naomba kutoa pole kwa Rais wa Jamhuri ya Muungano wa Tanzania Mheshimiwa Dkt. Samia Suluhu Hassan, Rais wa Zanzibar na Mwenyekiti wa Baraza la Mapinduzi, Mheshimiwa Dkt. Hussein Ali Mwinyi, Waheshimiwa Wabunge, familia za marehemu na Watanzania wote kwa vifo vya wapendwa wetu Hayati Alhaji Ali Hassan Mwinyi, Rais Mstaafu wa Awamu ya Pili na Hayati Edward Ngoyai Lowasa, Waziri Mkuu Mstaafu. Vilevile, naomba kutoa pole kwako wewe Mheshimiwa Spika, Bunge lako Tukufu, familia za marehemu, ndugu na wananchi wa majimbo ya Mbarali na Kwahani kwa vifo vya Mheshimiwa Francis Leonard Mtega aliyekuwa Mbunge wa Jimbo la Mbarali na Mheshimiwa Ahmed Yahya Abdulwakil aliyekuwa Mbunge wa Jimbo la Kwahani. Mwenyezi Mungu azilaze roho za marehemu mahali pema peponi, amin.
9. Mheshimiwa Spika, natoa pole kwa wananchi wa Wilaya za Hanang’, Rufiji, Liwale, Kilombero, Arusha pamoja na maeneo mbalimbali nchini waliokumbwa na mafuriko yaliyotokana na mvua za El-nino na masika. Mafuriko hayo yamesababisha madhara makubwa kwa taifa, ikiwemo watu kupoteza maisha; majeruhi; uharibifu wa mali na miundombinu ya barabara, umeme, maji; pamoja na kadhia nyingine mbalimbali. Aidha, niwashukuru wadau wote walioshirikiana na Wizara yangu na Serikali kwa ujumla katika kuhakikisha waathirika wa maafa hayo wanapata huduma muhimu ya maji safi na salama na huduma nyingine za kibinadam ikiwemo chakula.
10. Mheshimiwa Spika, naomba pia, nichukue fursa hii, kumshukuru Waziri Mkuu wa Jamhuri ya Muungano wa Tanzania, Mheshimiwa Kassim Majaliwa Majaliwa (Mb) kwa hotuba yake aliyoiwasilisha hapa Bungeni kwa umahiri mkubwa. Hotuba hiyo, imetoa dira na mwelekeo wa utekelezaji wa shughuli za Serikali ya Awamu ya Sita kwa kipindi cha mwaka 2024/25 pamoja na utekelezaji wa Ilani ya Uchaguzi ya Chama cha Mapinduzi (2020–2025). Aidha, nawapongeza Mawaziri wenzangu walionitangulia kuwasilisha hoja zao na Wabunge waliochangia hoja hizo.

11. Mheshimiwa Spika, baada ya maelezo hayo ya utangulizi, naomba sasa nichukue fursa hii kuwasilisha hotuba ya bajeti ya Wizara yangu yenye sehemu kuu tano (5) ambazo ni Hali ya Sekta ya Maji nchini; Mapitio ya Utekelezaji wa Bajeti ya mwaka 2023/24; Mafanikio Yaliyopatikana; Changamoto na Hatua zilizochukuliwa; na Mpango na Bajeti ya Wizara ya Maji kwa mwaka 2024/25.
2. MAPITIO YA UTEKELEZAJI WA MPANGO NA BAJETI KWA MWAKA WA FEDHA 2023/24
2.1. Upatikanaji wa Fedha
12. Mheshimiwa Spika, katika mwaka 2023/24, Fungu 49 – Wizara ya Maji liliidhinishiwa jumla ya Shilingi 756,205,106,000.00, ambapo kati ya fedha hizo, Shilingi 60,375,474,000.00 ni fedha za matumizi ya kawaida na Shilingi 695,829,632,000.00 ni fedha za maendeleo. Kati ya fedha za maendeleo, Shilingi 407,064,860,000.00 ni fedha za ndani na Shilingi 288,764,772,000.00 ni fedha za nje. Kwa upande wa fedha za matumizi ya kawaida, Shilingi 42,339,913,000.00 ni kwa ajili ya kulipa mishahara ya watumishi wa Wizara, RUWASA na Chuo cha Maji na Shilingi 18,035,561,000.00 ni kwa ajili ya Matumizi Mengineyo.
13. Mheshimiwa Spika, hadi mwezi Aprili 2024, Wizara imepokea jumla ya Shilingi 638,703,690,570.73, sawa na asilimia 84.5 ya bajeti iliyoidhinishwa. Kati ya fedha hizo, Shilingi 593,398,121,378.53 ni kwa ajili ya utekelezaji wa miradi ya maendeleo ambapo Shilingi 356,910,567,637.62 ni fedha za ndani na Shilingi 236,487,553,740.91 ni fedha za nje. Kwa upande wa fedha za matumizi ya kawaida, jumla ya Shilingi 45,305,569,192.20 zimetolewa, ambapo Shilingi 36,527,791,160.00 ni kwa ajili ya mishahara na Shilingi 8,777,778,032.20 ni kwa ajili ya Matumizi Mengineyo.
2.2. Utekelezaji wa Programu na Miradi ya Maendeleo 

14. Mheshimiwa Spika, utekelezaji wa programu na miradi ya maendeleo kwa mwaka 2023/24 umeainishwa katika maeneo ya usimamizi na uendelezaji wa rasilimali za maji; huduma za ubora wa maji; huduma za usambazaji majisafi na usafi wa mazingira vijijini na mijini; na kazi mbalimbali zinazotekelezwa katika taasisi chini ya Wizara pamoja na masuala mtambuka.
2.2.1. Usimamizi na Uendelezaji wa Rasilimali za Maji

15. Mheshimiwa Spika, rasilimali za maji zilizopo nchini zinazofaa kwa matumizi mbalimbali ni wastani wa mita za ujazo bilioni 126 kwa mwaka ambapo maji juu ya ardhi ni mita za ujazo bilioni 105 na maji chini ya ardhi mita za ujazo bilioni 21. Kiasi cha maji kilichopo kwa mtu kwa mwaka ni mita za ujazo 2,105 ambacho ni juu ya kiwango cha chini cha mita za ujazo 1,700 kinachokubalika kimataifa. Hivyo, kwa sasa, nchi yetu bado haijafikia kiwango cha uhaba wa maji kinachofahamika kama “water stress”. Hata hivyo, kutokana na kasi ya ongezeko la watu, shughuli za kiuchumi, mabadiliko ya tabianchi na uharibifu wa vyanzo vya maji, kiwango hicho kinaweza kupungua endapo hatua madhubuti hazitachukuliwa.

16. Mheshimiwa Spika, wastani wa kiwango cha mvua nchini kwa mwaka wa kihaidrolojia kuanzia Novemba, 2022 hadi Oktoba, 2023 ulikuwa ni milimita 1,200. Maeneo ya Nyanda za Juu Kusini yalipata mvua za wastani wa milimita 800 hadi 1,700, Ukanda wa Kaskazini milimita 600 hadi 1,600, Ukanda wa Pwani milimita 650 hadi 1,200 na Ukanda wa Magharibi milimita 500 hadi 1,300. Vilevile, katika Kipindi cha kuanzia Oktoba, 2023 hadi Aprili, 2024 mvua za El-nino na masika zinazoendelea zimekuwa juu ya wastani na zimesababisha mito, mabwawa na maziwa kujaa maji na baadhi ya maeneo kupata mafuriko.
17. Mheshimiwa Spika, katika usimamizi wa rasilimali za maji kazi zinazoendelea kutekelezwa ni pamoja na kufanya ukarabati na kujenga vituo vipya vya kufuatilia mwenendo wa rasilimali za maji; udhibiti wa matumizi ya maji na migogoro; udhibiti wa ujenzi na usajili wa mabwawa; udhibiti wa uchimbaji wa visima; kuhifadhi na kulinda vyanzo vya maji; udhibiti wa uchafuzi wa vyanzo vya maji; kuimarisha mfumo wa kielekroniki wa kusaidia ufanyaji wa maamuzi katika usimamizi na uendelezaji wa rasilimali za maji pamoja na usimamizi wa rasilimali za majishirikishi. Vilevile, katika uendelezaji wa rasilimali za maji, kazi zinazoendelea kutekelezwa ni pamoja na utafutaji na uendelezaji wa vyanzo vya maji chini na juu ya ardhi ambapo jumla ya maeneo 172 yametambuliwa; ujenzi wa mabwawa ya kimkakati yakiwemo Farkwa na Kidunda, ujenzi na ukarabati wa mabwawa ya ukubwa wa kati na madogo. 
Maelezo ya kina kuhusu usimamizi na uendelezaji wa rasilimali za maji yanapatikana kwenye ukurasa wa XXX hadi XXX wa kitabu cha hotuba yangu.

2.2.2. Ubora wa Maji

18. Mheshimiwa Spika, takwimu zinaonesha hali ya ubora wa maji kwenye vyanzo vya maji juu na chini ya ardhi inawezesha ustawi wa ikolojia na hivyo vinaweza kuendelezwa kwa matumizi mbalimbali. Vilevile, maji yanayosambazwa vijijini na mijini yameendelea kukidhi viwango vya kitaifa vya ubora wa maji kwa matumizi ya kunywa na kupikia pamoja na shughuli mbalimbali za kiuchumi. Hadi mwezi Aprili 2024, kazi zilizotekelezwa ni pamoja na uhakiki wa ubora wa maji kwenye vyanzo 1,625; kufuatilia ubora wa maji yanayosambazwa kwa ajili ya matumizi ya binadamu; kuratibu uwezeshaji wa uandaaji na utekelezaji wa Mipango ya Usalama wa Maji; kuhakiki na kufuatilia ubora wa maji kwa matumizi mengineyo; kuhakiki ubora wa madawa yanayotumika kutibu na kusafisha maji; kuhakiki na kufuatilia ubora wa majitaka; na kuziimarisha maabara za ubora wa maji.
Maelezo ya kina kuhusu masuala ya ubora wa maji yanapatikana kwenye ukurasa wa XXX hadi XXX wa kitabu cha hotuba yangu.
2.2.3. Huduma ya Maji na Usafi wa Mazingira Vijijini

19. Mheshimiwa Spika, Ilani ya Chama cha Mapinduzi ya Mwaka 2020 - 2025 inaielekeza Serikali kuhakikisha zaidi ya asilimia 85 ya wananchi waishio vijijini wanapata huduma ya uhakika ya maji safi na salama ifikapo mwaka 2025. Hadi Desemba 2023, upatikanaji wa huduma ya maji vijijini umefikia wastani wa kitaifa wa asilimia 79.6 kutoka wastani wa asilimia 77 mwezi Desemba, 2022. Ongezeko hilo limetokana na kutekelezwa kwa miradi mbalimbali ambapo hadi mwezi Aprili 2024, jumla ya miradi 631 yenye uwezo wa kuhudumia wananchi takriban milioni 4.7 imetekelezwa na kuanza kutoa huduma. Aidha, utekelezaji wa miradi ya maji 866 vijijini unaendelea na upo katika hatua mbalimbali. 
20. Mheshimiwa Spika, kwa upande wa usafi wa mazingira, Wizara kwa kushirikiana na Ofisi ya Rais - TAMISEMI, Wizara ya Elimu na Wizara ya Afya imeendelea kutekeleza Kampeni ya Taifa ya Usafi wa Mazingira kwenye maeneo ya vijijini. Kupitia Kampeni hiyo, elimu kuhusu umuhimu wa usafi wa mtu binafsi ambapo vyoo vya mfano na miundombinu ya kunawia mikono imejengwa kwenye shule na zahanati. Kampeni hiyo imekuwa na matokeo chanya ambapo kwa sasa zaidi ya asilimia 97 ya wananchi vijijini wanatumia vyoo vya msingi.

21. Mheshimiwa Spika, vilevile, katika kuhakikisha kuwa huduma ya maji vijijini inakuwa uendelevu, Wizara kwa kushirikiana na wadau mbalimbali inatekeleza programu na miradi ifuatayo:-
(a) Programu ya Uendelevu wa Huduma ya Maji na Usafi wa Mazingira Vijijini

22. Mheshimiwa Spika, Wizara kwa kushirikiana na Benki ya Dunia inatekeleza Programu ya Uendelevu wa Huduma ya Maji na Usafi wa Mazingira Vijijini. Awali, Programu hiyo ililenga kuongeza na kuboresha upatikanaji wa huduma ya maji na usafi wa mazingira kwenye Halmashauri za Wilaya 86 katika mikoa 17 na kujenga uwezo kwa taasisi zinazosimamia huduma ya maji vijijini. Programu ilipangwa kutekelezwa kwa kipindi cha miaka mitano (5) kuanzia 2019/20 - 2024/25 na ilipangwa kunufaisha wananchi milioni 3. Gharama za utekelezaji wa programu hiyo zilikuwa ni Dola za Marekani milioni 350 na utekelezaji unafanyika kwa utaratibu wa Malipo kwa Matokeo, yaani Program for Results  almaarufu PforR.
23. Mheshimiwa Spika, kupitia programu hiyo, jumla ya miradi 540 imetekelezwa hadi sasa yenye vituo vya kuchotea maji 4,569 na kunufaisha wananchi wapatao milioni 4.1 katika vijiji 1,118. Matokeo hayo, yamevuka lengo la awali la kuhudumia wananchi milioni 3 na hivyo, katika Mkutano wa Mawaziri wa Maji na Fedha wa Kanda ya Mashariki na Kusini mwa Afrika uliofanyika Addis Ababa nchini Ethiopia mwezi Novemba 2023, Benki ya Dunia iliitambua Tanzania kuwa kinara katika utekelezaji wa Programu hiyo. Kutokana na mafanikio hayo, Tanzania imeongezewa fedha za Programu kutoka Dola za Marekani milioni 350 hadi milioni 654 na kuongeza mikoa inayonufaika kutoka 17 hadi 25 na Halmashauri kutoka 86 hadi 137. 
(b) Matumizi ya Teknolojia ya Nishati Jadidifu (Renewable Energy)

24. Mheshimiwa Spika, katika kupunguza gharama za uendeshaji wa skimu za maji hususan vijijini na kufanya huduma ya maji kuwa endelevu, Wizara kwa kushirikiana na Benki ya Dunia, REA na Benki ya Uwekezaji Tanzania (TIB) inatekeleza mradi wa kupunguza au kuondoa matumizi ya nishati ya dizeli kwa kutumia umeme wa gridi au umemejua. Mradi huo, umepangwa kutekelezwa katika skimu 332 za maji vijijini na utaanza na skimu 100 katika mikoa ya Dodoma, Singida, Shinyanga na Mtwara. Hadi mwezi Aprili 2024, jumla ya skimu 65 zimebadilishwa katika mikoa hiyo kutoka mifumo ya dizeli kwenda umeme wa gridi na umemejua.
(c) Uimarishaji wa Vyombo vya Watoa Huduma ya Maji Ngazi ya Jamii (CBWSOs)
25. Mheshimiwa Spika, katika kuhakikisha uendelevu wa huduma ya maji vijijini, Wizara imeendelea kuunda, kusajili, kuunganisha na kuvijengea uwezo Vyombo vya Watoa Huduma ya Maji Ngazi ya Jamii (CBWSOs). Hadi  mwezi Aprili, 2024, uundaji na usajili wa CBWSOs 100 na uunganishaji wa CBWSOs 517 ulikuwa umekamilika na hivyo, kufanya jumla ya CBWSOs zilizosajiliwa kufikia 1,382. Vyombo hivyo vimetoa fursa za ajira kwa vijana 5,342 katika kada za ufundi, uhasibu na kada saidizi, ambao wamekuwa chachu muhimu katika kuboresha uendeshaji na utoaji wa huduma ya maji vijijini.

Maelezo ya kina kuhusu huduma ya maji na usafi wa mazingira vijijini yanapatikana kwenye ukurasa wa XXX hadi XXX wa kitabu cha hotuba yangu.
2.2.4. Huduma ya Majisafi na Usafi wa Mazingira Mijini

26. Mheshimiwa Spika, Ilani ya Chama cha Mapinduzi inaielekeza Serikali kuhakikisha kuwa zaidi ya asilimia 95 ya wananchi wa mijini wanapata huduma ya uhakika ya maji safi na salama ifikapo mwaka 2025. Hadi mwezi Desemba 2023, upatikanaji wa huduma ya maji katika maeneo ya mijini ulifikia wastani wa asilimia 90 kutoka wastani wa asilimia 88 mwezi Desemba, 2022. Ongezeko hilo limetokana na kukamilika kwa miradi ya maji 85 inayohudumia wakazi milioni 4.6 wa maeneo ya mijini. Aidha, utekelezaji wa miradi 159 unaendelea na upo kwenye hatua mbalimbali. Kwa upande wa huduma ya uondoshaji majitaka, hadi mwezi Aprili, 2024, mtandao unaotoa huduma hiyo umefikia kilomita 1,455.93 na idadi ya wateja waliounganishwa katika mtandao imefikia 58,650. Kwa maeneo yasiyofikiwa na mtandao, huduma hiyo hutolewa na magari maalum ya majitaka.
27. Mheshimiwa Spika, utekelezaji wa baadhi ya miradi ya maji na usafi wa mazingira mijini ni kama ifuatavyo:-
(a) Mradi wa Majisafi na Usafi wa Mazingira katika Jiji la Arusha

28. Mheshimiwa Spika, Wizara imekamilisha utekelezaji wa mradi wa majisafi na usafi wa Mazingira katika Jiji la Arusha kwa gharama ya Dola za Marekani milioni 233.9. Kukamilika kwa mradi huo kumeongeza uzalishaji wa maji kutoka lita milioni 40 hadi lita milioni 200 kwa siku na hivyo kukidhi mahitaji ya maji kwa Jiji la Arusha; kuongeza huduma ya uondoaji wa majitaka kutoka asilimia 7.6 hadi 30; na kupunguza upotevu wa maji kutoka asilimia 48 hadi 39. Aidha, miradi mingine inayoendelea kutekelezwa katika Mkoa wa Arusha ni mradi wa majisafi Oldonyosambu unaogharimu Shilingi bilioni 6.38, ambapo hadi mwezi Aprili 2024, utekelezaji ulikuwa umefikia asilimia 47 na unatarajiwa kukamilika mwezi Juni 2025 na kunufaisha wakazi wapato 29,449; na mradi wa majisafi Mageri - Ngorongoro unaogharimu Shilingi bilioni 6.11, ambapo hadi mwezi Aprili 2024, utekelezaji ulikuwa umefikia asilimia 52 na unatarajiwa kukamilika mwezi Juni, 2025 na kunufaisha wakazi 33,969.
(b) Kuboresha Huduma ya Majisafi katika Mkoa wa Dar es Salaam na Baadhi ya Maeneo ya Mkoa wa Pwani

29. Mheshimiwa Spika, Wizara inatekeleza miradi mbalimbali ya kuboresha huduma ya majisafi na usafi wa mazingira katika Mkoa wa Dar es Salaam pamoja na miji ya Kibaha, Kisarawe, Mkuranga, Chalinze na Bagamoyo mkoani Pwani. Hadi mwezi Aprili 2024, utekelezaji wa kipande cha kwanza na cha pili cha mradi wa ujenzi wa miundombinu ya usambazaji maji kutoka visima virefu vya Kimbiji kwa gharama ya Shilingi bilioni 21.28 umekamilika na kunufaisha wakazi 250,000 wa Chanika, Luzando, Mpera, Chamazi, Kitunda, Kinyerezi, Temeke, Kisarawe, Kibada, Kimbiji, Kigamboni, Tuangoma, Mkuranga, Kongowe, Mbagala, Kurasini, Mtoni, Keko na Chang’ombe. Vilevile, kipande cha tatu cha mradi wa ujenzi wa mtandao wa mabomba ya maji wa Kimbiji – Kigamboni kutoka kwenye tanki la Kimbiji unatekelezwa kwa gharama ya Shilingi bilioni 8 na hadi mwezi Aprili, 2024 utekelezaji umefikia asilimia 75 na unatarajiwa kukamilika mwezi Juni, 2024.
30. Mheshimiwa Spika, Wizara imeanza kujenga mtandao wa usambazaji maji na matanki ya kuhifadhia ya maji Kusini mwa Dar es Salaam kwa gharama ya Shilingi bilioni 35.15. Hadi mwezi Aprili 2024, utekelezaji wa mradi umefikia asilimia 19 na unatarajiwa kukamilika mwezi Desemba, 2024 na kunufaisha wakazi wapatao 450,000 wa maeneo ya Bangulo, Mwanagati, Kitunda, Kipunguni, Majohe, Kivule, Magole, Msongola, Chanika na Chalambe. Pia, Wizara inatekeleza kipande cha kwanza na cha pili cha mradi wa usambazaji majisafi maeneo yaliyo nje ya mtandao kwa gharama ya Shilingi bilioni 22.08. Hadi mwezi Aprili 2024, utekelezaji umefikia asilimia 96 na unatarajiwa kukamilika mwezi Mei 2024 na kunufaisha wakazi 215,380 wa maeneo ya Kisewe, Magengeni, Dovya, Mwembebamia, Mianzini, Mwanamtoti, Butiama, Mgeule, Mgeule Juu, Upendo, Tungi, Magogoni, Ferry, Nzasa A, Somelo, Kifurukwe, Kichangani, Yangeyange na Vumba yaliyopo Kigamboni, Temeke na Ilala.
(c) Kuboresha Huduma ya Majisafi katika Jiji la Dodoma

31. Mheshimiwa Spika, mahitaji ya maji kwa Jiji la Dodoma ni lita milioni 149.5 ikilinganishwa na uzalishaji wa lita milioni 79.1 kwa siku hivyo, kuwa na upungufu wa lita milioni 70.4 kwa siku. Kutokana na hali hiyo, Wizara imeendelea kutekeleza mipango ya muda mfupi inayolenga kukabiliana na adha ya upatikanaji wa maji ambapo hadi mwezi Aprili 2024, Wizara imekamilisha utekelezaji wa awamu ya kwanza ya mradi wa ujenzi na uboreshaji wa mtandao wa majisafi Nzuguni unaohudumia wakazi 75,968 wa maeneo ya Nzuguni, Ilazo, Swaswa na Kisasa. Aidha, awamu ya pili ya mradi imeanza kutekelezwa kwa gharama ya Shilingi bilioni 5.51 na upo kwenye hatua za awali na unatarajiwa kukamilika mwezi Machi, 2025 na kunufaisha wakazi wapatao 80,000. Vilevile, utekelezaji wa mradi wa kupanua na kuboresha huduma ya majisafi Dodoma na Chamwino unaogharimu Shilingi bilioni 4.18 unaendelea na umefikia asilimia 40 na unatarajia kukamilika mwezi Desemba, 2024 na kunufaisha wakazi 150,000 wa Dodoma na Chamwino.
(d) Kuboresha Huduma ya Majisafi katika Jiji la Mwanza na Maeneo ya Pembezoni

32. Mheshimiwa Spika, Wizara kwa kushirikiana na Benki ya Uwekezaji ya Ulaya pamoja na Shirika la Maendeleo la Ufaransa imekamilisha utekelezaji wa mradi wa ujenzi wa chujio la Butimba kwa gharama ya Euro milioni 31.17, sawa na takriban Shilingi bilioni 80.19. Kukamilika kwa mradi huo, kumeboresha huduma ya maji kwa wakazi wapatao 450,000 katika Jiji la Mwanza. Vilevile, utekelezaji wa mradi wa kupanua mtandao wa usambazaji maji katika Miji ya Magu na Misungwi unaogharimu Shilingi bilioni 1.94 unaendelea na hadi mwezi Aprili 2024, utekelezaji umefikia asilimia 70 na unatarajiwa kukamilika mwezi Juni, 2024. Pia, utekelezaji wa mradi wa kuboresha mfumo wa usambazaji maji katika Jiji la Mwanza unaogharimu Shilingi bilioni 4.62 umefikia asilimia 70 na unatarajiwa kukamilika mwezi Juni, 2024 na kunufaisha wakazi wapatao 33,000. Aidha, utekelezaji wa mradi wa kuboresha mfumo wa usambazaji maji eneo la Ilemela unaogharimu Shilingi milioni 405.64 umefikia asilimia 70 na unatarajia kukamilika mwezi Juni, 2024 na kunufaisha wakazi 12,000.

(e) Kuboresha Huduma ya Majisafi katika Jiji la Mbeya

33. Mheshimiwa Spika, Wizara inaendelea kutekeleza mradi wa kuboresha huduma ya majisafi katika Jiji la Mbeya kwa kutumia chanzo cha Mto Kiwira unaogharimu Shilingi bilioni 99.66. Mradi huo utaongeza uzalishaji wa maji kutoka lita milioni 66.5 hadi lita milioni 184 kwa siku. Hadi mwezi Aprili 2024, ujenzi wa banio na tanki la maji lenye ujazo wa lita milioni 5 ulikuwa umefikia asilimia 11. Mradi unatarajiwa kukamilika mwaka 2025 na kunufaisha wakazi milioni 1.45. Vilevile, Wizara inatekeleza kipande cha kwanza na cha pili cha mradi wa kuboresha huduma ya maji katika Kata za Mwansekwa na Iganzo kwa gharama ya Shilingi bilioni 5.2. Utekelezaji katika Kipande cha kwanza umefikia asilimia 90 na kipande cha pili asilimia 76. Mradi umeanza kuzalisha maji lita milioni 2 kwa siku na umeanza kutoa huduma kwa wananchi.

(f) Mradi wa Maji Mugango – Kiabakari – Butiama

34. Mheshimiwa Spika, Wizara kwa kushirikiana na Benki ya Kiarabu kwa Maendeleo ya Afrika (BADEA) na Mfuko wa Maendeleo wa Saudia (Saudi Fund for Development – SFD) inatekeleza mradi wa maji Mugango, Kiabakari na Butiama kwa gharama ya Dola za Marekani milioni 30.69. Hadi mwezi Aprili 2024, utekelezaji wa mradi umefikia asilimia 98.7 na umeanza kutoa huduma na unatarajiwa kukamilika mwezi Juni 2024. Mradi utawanufaisha zaidi ya wananchi 100,000 waliopo katika eneo la mradi; vijiji vilivyopo ndani ya kilomita 12 kutoka bomba kuu. Aidha, wananchi wa Kata ya Nyamswa yenye vijiji vya Nyamswa, Makongoro A, Makongoro B na Bukama watanufaika na upanuzi wa mradi huo.
(g) Mradi wa Maji Same – Mwanga – Korogwe

35. Mheshimiwa Spika, Wizara kwa kushirikiana na BADEA, OPEC Fund na Kuwait Fund inatekeleza mradi wa maji Same – Mwanga - Korogwe utakaohudumia Miji ya Same na Mwanga pamoja na vijiji 38 vya Wilaya za Same na Mwanga na vijiji vitano (5) vya Wilaya ya Korogwe. Hadi mwezi Aprili 2024, utekelezaji wa mradi umefikia asilimia 86.7 na kwa sasa upo kwenye majaribio ya kutoa maji kutoka katika chanzo kuyapeleka kwenye chujio. Mradi unatarajiwa kukamilika mwezi Juni, 2024 na kunufaisha wananchi 456,931 wa wilaya za Same, Mwanga na Korogwe. 
(h) Mradi wa Kuboresha Huduma ya Maji katika Miji 28

36. Mheshimiwa Spika, Wizara inaendelea kutekeleza mradi wa kuboresha huduma ya maji katika miji 28 ambapo miji 24 inatekelezwa kwa fedha za mkopo wa masharti nafuu kutoka Serikali ya India kupitia Benki ya Exim - India na miji minne (4) inatekelezwa kwa fedha za ndani. Mradi huo unatekelezwa kwa utaratibu wa kusanifu na kujenga (Design & Build) na umegawanywa katika vipande 10 na hadi mwezi Aprili 2024, utekelezaji umefikia katika hatua mbalimbali kama ifuatavyo:- Kipande cha Kwanza chenye Miji ya Handeni, Korogwe, Muheza na Pangani, utekelezeji umefikia asilimia 30; Kipande cha Pili chenye Miji ya Kilwa Masoko na Nanyumbu asilimia 28; Kipande cha Tatu chenye Miji ya Ifakara, Rujewa, Chunya, Njombe, Makambako na Wanging’ombe asilimia 9; Kipande cha Nne chenye Miji ya Kiomboi, Singida, Manyoni, Mugumu, Chemba na Chamwino asilimia 9; Kipande cha Tano chenye Miji ya Kasulu, Mpanda, Sikonge, Urambo na Kaliua asilimia 40 na Kipande cha Sita chenye Miji ya Kayanga, Chato na Geita asilimia 10. Vilevile, Kipande cha Saba (Mradi wa Makonde Plateau) chenye Miji ya Newala, Nanyamba, Tandahimba na sehemu ya Halmashauri ya Wilaya ya Mtwara asilimia 24; Kipande cha Nane chenye Mji wa Mafinga asilimia 17; Kipande cha Tisa chenye Miji ya Rorya na Tarime asilimia 13; na Kipande cha Kumi chenye Mji wa Songea, utekelezeji umefikia asilimia 3. Kulingana na Mkataba, mradi huo wa miji 28 unatarajiwa kukamilika katika mwaka 2025/26.
(i) Mradi wa Kukabiliana na Athari za Mabadiliko ya Tabianchi katika Mkoa wa Simiyu

37. Mheshimiwa Spika, Mradi wa Kukabiliana na Athari za Mabadiliko ya Tabianchi unatekelezwa kwenye Wilaya tano (5) za Busega, Bariadi, Itilima, Maswa na Meatu katika Mkoa wa Simiyu. Mradi huo unatekelezwa na Serikali kwa kushirikiana na Benki ya Maendeleo ya Ujerumani (KfW) na Mfuko wa Mabadiliko ya Tabianchi (Green Climate Fund - GCF) kwa gharama ya Shilingi bilioni 444.6. Mradi unahusisha usanifu na ujenzi wa miundombinu ya uzalishaji, uhifadhi na usambazaji wa maji katika wilaya hizo. Hadi mwezi Aprili 2024, kazi zinazoendelea ni ujenzi wa matanki ya maji sita (6) yenye jumla ya ujazo wa lita milioni 39.5; utengenezaji wa barabara (access roads); upimaji (survey) na uhakiki wa njia kuu ya kulaza mabomba. Kwa wastani utekelezaji wa mradi umefikia asilimia 4 na unatarajiwa kukamilika mwezi Februari, 2026 na kunufaisha wananchi wapatao 662,500 kwenye wilaya hizo.

(j) Miradi ya Usafi wa Mazingira 

38. Mheshimiwa Spika, Serikali imeendelea kuboresha huduma ya usafi wa mazingira katika maeneo mbalimbali ya mijini kwa kujenga miundombinu ya uondoshaji majitaka. Hadi mwezi Aprili 2024, kilomita 39 za mtandao wa majitaka zimejengwa na idadi ya wateja waliounganishwa ni 1,727. Miradi inayoendelea kutekelezwa ni pamoja na miradi ya kuboresha huduma ya majitaka katika miji ya Mbeya, Musoma, Tanga, Mwanza, Moshi, Dodoma, Dar es Salaam na Arusha; na miradi ya ujenzi wa mabwawa ya kutibu majitaka katika miji ya Omurushaka/Kayanga, Njombe, Igunga, Chato, Kyaka-Bunazi, Muheza, Pangani, Tabora, Singida na Babati. Aidha, kupitia miradi hiyo magari 11 yatanunuliwa kwa ajili ya kusafirisha majitaka kwenda kwenye mabwawa ya kusafisha na kutibu.
Maelezo ya kina kuhusu huduma ya maji na usafi wa mazingira mijini yanapatikana kwenye ukurasa wa XXX hadi XXX pamoja na ukurasa wa XX na XX katika kitabu cha hotuba yangu.
2.2.5. Mpango Kabambe wa Taifa wa Maji

39. Mheshimiwa Spika, Wizara kwa kushirikiana na wadau imeanza kuandaa Mpango Kabambe wa Taifa wa Maji (National Water Master plan) kwa lengo la kuainisha vyanzo vya maji katika maeneo husika, hali ya huduma ya maji nchini, aina ya miundombinu inayofaa kujengwa, teknolojia ya usambazaji maji, teknolojia inayofaa ya kusafisha na kutibu maji na uendelevu wa miradi. Katika kutimiza lengo hilo, Wizara imeanza kuandaa mpango huo katika mikoa ya Rukwa, Dodoma na Njombe. Katika mwaka 2024/25, Wizara itakamilisha maandalizi ya Mpango huo. 

2.2.6. Gridi ya Taifa ya Maji

40. Mheshimiwa Spika, Wizara inaendelea na maandalizi ya kuwa na Mtandao wa Taifa wa Maji (National Water Grid). Lengo la mtandao huo, ni kuwa na miundombinu ya kusafirisha maji kutoka kwenye vyanzo vya uhakika ikiwemo maziwa na mito na kuyapeleka kwenye maeneo yenye uhaba wa maji. Hadi sasa, Wizara iko katika hatua za kumwajiri Mtaalam Mshauri kwa ajili ya kufanya upembuzi yakinifu na kuandaa makabrasha ya zabuni kwa ajili ya kuajiri wataalam washauri watakaofanya usanifu wa kina. Nia ya Serikali ni kuhakikisha wananchi wananufaika na rasilimali kubwa ya maji iliyopo na imeanza kutumia vyanzo vya maji vya uhakika mfano ni miradi ya kutoa maji Ziwa Victoria kwenda maeneo mbalimbali ikiwemo miji ya Kahama, Shinyanga, Tinde, Nzega, Tabora, Igunga, Shelui, Uyui, Kaliua na Urambo. Aidha, upembuzi yakinifu wa kutoa maji Ziwa Tanganyika na kuyapeleka katika mikoa ya Kigoma, Katavi na Rukwa umekamilika na taratibu za kumpata mtaalam mshauri atakayefanya usanifu wa mradi zinaendelea.
2.2.7. Matumizi ya Dira za Maji za Malipo Kabla

41. Mheshimiwa Spika, Wizara imeanza kutumia teknolojia ya matumizi ya dira za maji za malipo kabla (pre-paid water meters) badala ya dira za kulipa baada ya matumizi (post-paid water meters) kwa lengo la kuhakikisha uendelevu wa huduma ya maji vijijini na mijini, matumizi ya maji yenye ufanisi na wananchi kulipia huduma hiyo kulingana na matumizi yao. Hadi mwezi Aprili 2024, jumla ya wateja 13,526 katika maeneo ya vijijini na mijini wamefungiwa dira hizo zikiwemo Mamlaka za Maji za Iringa ambayo imefunga dira 6,544, Dodoma (1,085) na Mamlaka ya Maji Tanga dira 627. Kwa upande wa vijijini, RUWASA imewafungia dira hizo wateja 1,846 kwenye mikoa mbalimbali. 

42. Mheshimiwa Spika, kutokana na ufanisi wa matumizi ya teknolojia hiyo, Wizara imeanza kuchukua hatua za kuiboresha ili kuunda dira zinazoendana na mazingira ya hapa nchini hususan maeneo ya vijijini. Katika hatua hiyo, RUWASA kwa kushirikiana na Chuo cha Ufundi Arusha (ATC), Chuo Kikuu cha Sayansi na Teknolojia Mbeya (MUST), na Dar Teknohama Business Incubator - (DTBi) chini ya Tume ya Sayansi na Teknolojia Tanzania (COSTECH) inatekeleza mradi wa kuunda dira za malipo kabla ya matumizi ambapo jumla ya dira 300 za majaribio zinazoendana na mazingira ya vijijini zilipangwa kuundwa ambapo hadi mwezi Aprili 2024, jumla ya dira 150 zimeundwa na kufungwa kwenye skimu mbalimbali za maji na kuonesha ufanisi. Wizara imepanga kuendelea kuongeza uzalishaji wa dira hizo na kuzifunga kwenye maeneo mengi zaidi vijijini.
43. Mheshimiwa Spika, kutokana na ufanisi wa dira hizo katika uendelevu wa skimu za maji vijijini na mijini; ukusanyaji wa maduhuli; na wananchi kupendezwa na teknolojia hiyo ambayo imewasaidia katika kutumia maji kwa uangalifu, kupunguza maji yanayopotea na malalamiko yanayohusiana na ankara za maji; mnamo tarehe 4 Machi, 2024, Rais wa Jamhuri ya Muungano wa Tanzania Mheshimiwa Dkt. Samia Suluhu Hassan aliielekeza Wizara ya Maji kuongeza kasi ya ufungaji wa dira za maji za malipo kabla ili kuwafikia wananchi wote nchini. Katika kutekeleza agizo hilo, Wizara imeandaa Mkakati wa Kuongeza Kasi ya Ufungaji wa Dira za Maji za Malipo Kabla ambapo kupitia Mkakati huo wateja wote wa maji vijijini na mijini watafungiwa dira hizo. 
3. MAFANIKIO YA SEKTA YA MAJI KATIKA UTEKELEZAJI WA BAJETI YA MWAKA WA FEDHA 2023/24

44. Mheshimiwa Spika, katika kipindi cha utekelezaji wa bajeti ya mwaka 2023/24 chini ya uongozi mahiri wa Mheshimiwa Dkt. Samia Suluhu Hassan, Rais wa Jamhuri ya Muungano wa Tanzania, sekta ya maji imepata mafanikio makubwa ikiwa ni pamoja na:- 

(i) Kuongezeka kwa hali ya upatikanaji wa huduma ya maji vijijini kutoka wastani wa asilimia 77 mwezi Desemba 2022 hadi asilimia 79.6 mwezi Desemba, 2023 na mijini kutoka wastani wa asilimia 88 mwezi Desemba, 2022 hadi asilimia 90 mwezi Desemba, 2023;

(ii) Kupatikana kwa chanzo kipya cha fedha za utekelezaji wa miradi ya maji kupitia Hati Fungani ambapo Mamlaka ya Maji na Usafi wa Mazingira Tanga imekuwa mamlaka ya kwanza kuzindua uuzaji wa Hati Fungani ya Kijani yenye thamani ya Shilingi bilioni 53.12. Hadi mwezi Februari 2024, Shilingi bilioni 54.72 sawa na asilimia 103 zimekusanywa. Fedha hizo zitatumika kuboresha miundombinu ya usambazaji maji na utunzaji wa mazingira Jijini Tanga pamoja na miji ya Muheza, Pangani na Mkinga; 
(iii) Kufikiwa kwa malengo ya programu ya PforR kwa muda uliopangwa ikiwa ni pamoja na kuvuka lengo la idadi ya wanufaika kutoka watu milioni 3 hadi milioni 4.07. Hali hiyo imeifanya Benki ya Dunia kuitambua nchi ya Tanzania kuwa ya kwanza kati ya nchi zaidi ya 50 duniani kufanya vizuri katika utekelezaji wa Programu hiyo kwa kipindi cha miaka miwili mfululizo. Mafaniko hayo yamesaidia kuongezeka kwa fedha za utekelezaji wa programu kutoka Dola za Marekani milioni 350 hadi Dola za Marekani milioni 654 na kuongeza mikoa inayonufaika kutoka 17 hadi 25 na Halmashauri kutoka 86 hadi 137;
(iv) Kukamilika kwa miradi mikubwa na ya kimkakati ikiwemo mradi wa maji Arusha ambao umeongeza uzalishaji wa maji kutoka lita milioni 40 hadi lita milioni 200 kwa siku na muda wa upatikanaji wa huduma ya maji kutoka saa 12 hadi saa 24 kwa siku; na kukamilika kwa mradi wa maji wa Butimba unaonufaisha wakazi wapatao 450,000 katika Jiji la Mwanza;
(v) Kuanzishwa kwa Consultancy Bureau katika Chuo cha Maji inayosaidia kutoa huduma za ushauri elekezi kwenye sekta ya maji na sekta nyinginezo ikiwa ni pamoja na uandaaji na usimamizi wa miradi; kuwajengea uwezo vijana wanaohitimu masomo na kusaidia kuongeza mapato ya taasisi;
(vi) Kuanza kwa utekelezaji wa mkakati wa kuwa na Gridi ya Taifa ya Maji kwa kutumia vyanzo vikubwa vya maji vya uhakika ikiwemo maziwa, mito na mabwawa kwa ajili ya kupeleka maji kwenye maeneo ambayo hayana vyanzo vya uhakika. Kwa mfano; mradi wa kutoa maji Ziwa Victoria ambao umenufaisha miji ya Kahama, Shinyanga, Tinde, Nzega, Tabora, Igunga na Shelui pamoja na vijiji vilivyopo ndani ya kilomita 12 kutoka kwenye bomba kuu. Pia, mradi wa kutoa maji Ziwa Tanganyika kupeleka kwenye mikoa ya Kigoma, Rukwa na Katavi, ambao upo kwenye hatua ya usanifu;

(vii) Kuanza kwa utekelezaji wa miradi ya maji ya kimkakati ikiwemo mabwawa ya Kidunda na Farkwa pamoja na Mradi wa Kukabiliana na Athari za Mabadiliko ya Tabianchi – Simiyu;

(viii) Kukwamuliwa kwa miradi 157 kati ya miradi 177 ya maji vijijini iliyokuwa na changamoto ya kutokukamilika kwa muda mrefu;
(ix) Kuimarika kwa mazingira ya kazi kutokana na kukamilika na kuanza kutumika kwa jengo jipya la ofisi za Wizara lililopo Mtumba pamoja na ununuzi wa vitendea kazi ikiwemo magari, pikipiki na kompyuta;
(x) Kuendelea na ujenzi wa miradi ya maji katika miji 28 ambapo utekelezaji upo katika hatua mbalimbali;

(xi) Kukamilika kwa ujenzi wa mabwawa 12 ya ukubwa wa kati na madogo ya kuvuna maji ya mvua kwenye maeneo mbalimbali nchini yenye uwezo wa kuhifadhi maji lita bilioni 1.86. Uwepo wa mabwawa hayo unaongeza uhakika wa maji nchini (water security);

(xii) Kukamilika kwa uchimbaji wa visima 283 na ujenzi wa mabwawa mawili (2) pamoja na kuendelea na ujenzi wa mabwawa 12 kutokana na matumizi ya seti 25 za mitambo ya kuchimba visima na seti tano (5) za mitambo ya ujenzi wa mabwawa vilivyonunuliwa na Serikali ya Awamu ya Sita ya Mheshimiwa Dkt. Samia Suluhu Hassan, Rais wa Jamhuri ya Muungano wa Tanzania. Pia, mitambo hiyo imesaidia kukabiliana na janga la maafa la Hanang’ mkoani Manyara kwa kuchimba visima nane (8) na kurejesha huduma ya maji kwa wananchi; na kuchimba visima XX vinavyohudumia wananchi waliohama kutoka Ngorongoro kwenda Msomera; na 
(xiii) Kuimarika kwa usimamizi wa CBWSOs ambapo kwa mara ya kwanza katika mwaka 2022/23, Wizara kupitia RUWASA imeziwezesha CBWSOS 136 kuandaa Vitabu vya Hesabu (Financial Statements) za mwaka 2023/24 na kukaguliwa na CAG. Kati ya hizo, CBWSOs 133 sawa na asilimia 98 zimepata Hati safi. Vilevile, katika kuimarisha udhibiti wa mapato ya fedha za umma, CBWSOs 661 zimejiunga katika Mfumo wa GePG na kuanza kukusanya mapato ya mauzo ya maji kupitia mfumo huo.

4. CHANGAMOTO ZILIZOJITOKEZA NA HATUA ZINAZOCHUKULIWA

45. Mheshimiwa Spika, katika utekelezaji wa bajeti ya mwaka 2023/24, Wizara imekabiliana na changamoto mbalimbali. Miongoni mwa changamoto hizo ni uchafuzi, uharibifu na uvamizi wa vyanzo vya maji; mahitaji makubwa ya fedha za uwekezaji kwa ajili ya kutekeleza miradi mikubwa ya maji; na mabadiliko ya tabianchi.
46. Mheshimiwa Spika, katika kukabiliana na changamoto hizo, Wizara imeendelea kushirikiana na wadau mbalimbali kuimarisha usimamizi na uendelevu wa rasilimali za maji; uhifadhi wa vyanzo vya maji kwa kuviwekea mipaka na kuvitangaza kwenye gazeti la Serikali; kutoa elimu kuhusu sheria, kanuni na miongozo ya usimamizi wa rasilimali za maji; kuendelea kufanya mazungumzo na wadau mbalimbali ili kupata fedha za kutekeleza miradi; na kujenga mabwawa ya kuvuna maji ya mvua kwa lengo la kuhifadhi maji na kukabiliana na athari zitokanazo na mabadiliko ya tabianchi.
Maelezo ya kina kuhusu changamoto na hatua za kukabiliana nazo yanapatikana ukurasa wa XXX hadi XXX wa kitabu cha hotuba yangu
5. VIPAUMBELE NA MPANGO NA BAJETI KWA MWAKA 2024/25

47. Mheshimiwa Spika, Wizara imeweka vipaumbele ambavyo vitazingatiwa katika mpango na bajeti ya mwaka 2024/25 ili kufikia lengo la kuwapatia huduma ya maji safi na salama kwa zaidi ya asilimia 85 ya wananchi wa vijijini na zaidi ya asilimia 95 ya wakazi wa mijini. Utekelezaji wa vipaumbele, utazingatia majukumu ya Wizara yakiwemo kuimarisha usimamizi, uendelezaji, uhifadhi na utunzaji wa vyanzo vya maji; kuimarisha na kusimamia huduma za ubora wa maji. Vipaumbele hivyo ni kama ifuatavyo:-

(i) Kukamilisha utekelezaji wa miradi inayoendelea na kuendelea na ujenzi wa miradi mikubwa; 
(ii) Kuongeza kasi ya uvunaji wa maji ya mvua kwa kujenga mabwawa ya ukubwa wa kati na mabwawa ya kimkakati; 

(iii) Kufikisha huduma ya maji kwenye vijiji ambavyo havina huduma;  

(iv) Kukamilisha uandaaji wa Mpango Kabambe wa Taifa wa Maji (Water Master Plan), Mtandao wa Taifa wa Kusambaza Maji (National Water Grid) na mapitio ya Sera ya Taifa ya Maji; 

(v) Kupunguza upotevu wa maji; 

(vi) Kuongeza kasi ya ufungaji wa dira za malipo kabla ya matumizi ya maji (prepaid meters); 
(vii) Kuongeza kasi ya uwekezaji kwenye usafi wa mazingira; na
(viii) Kuongeza ushiriki wa sekta binafsi katika uwekezaji na uendeshaji wa skimu za maji.

48. Mheshimiwa Spika, mpango na bajeti kwa mwaka 2024/25 umezingatia vipaumbele nilivyovitajwa hapo juu pamoja na masuala ya usimamizi na uendelezaji wa rasilimali za maji; usimamizi wa huduma za ubora wa maji; huduma ya majisafi na usafi wa mazingira vijijini na mijini; na kujenga uwezo wa Wizara na taasisi zake.
5.1. Usimamizi na Uendelezaji wa Rasilimali za Maji

5.1.1. Usimamizi wa Rasilimali za Maji

49. Mheshimiwa Spika, katika mwaka 2024/25, Wizara itaendelea kuimarisha mfumo wa ufuatiliaji wa mwenendo wa rasilimali za maji kwa kukarabati vituo 100 vya usimamizi wa rasilimali za maji; kutoa vibali 600 vya matumizi ya maji; kuunda jumuiya 18 za watumia maji; na kuunda kamati tisa (9) za vidakio vya maji. Vilevile, Wizara itaendelea kuimarisha usimamizi wa rasilimali za majishirikishi; kuendesha majukwaa ya wadau wa sekta mtambuka wa rasilimali za maji; kufanya tathmini ya rasilimali za maji; na kufanya ukaguzi wa maji katika Bodi za Maji za Mabonde. Pia, Wizara itaendelea kufanya utafiti, kutambua, kupima, kuweka mipaka na kutangaza vyanzo vya maji katika gazeti la Serikali kuwa maeneo tengefu; na kuimarisha uhifadhi na udhibiti wa uchafuzi wa vyanzo vya maji.
5.1.2. Uendelezaji wa Rasilimali za Maji

50. Mheshimiwa Spika, katika mwaka 2024/25, Serikali imepanga kuendeleza rasilimali za maji za chini na juu ya ardhi kwa lengo la kuwa na uhakika wa maji. Miradi iliyopangwa kutekelezwa ni pamoja na kuendelea na ujenzi wa bwawa la kimkakati la Kidunda na kuanza mradi wa ujenzi wa bwawa la Farkwa; kukarabati mabwawa 19 na kuendelea na ujenzi wa mabwawa 25 ya ukubwa wa kati na mdogo; na kufanya usanifu wa mabwawa 45. Usanifu na ujenzi wa mabwawa hayo unazingatia ushirikishwaji wa sekta mbalimbali zitakazonufaika na miradi hiyo. Vilevile, Serikali itaendelea na maandalizi ya Mpango Kabambe wa Taifa wa Maji (National Water Master Plan) na Mtandao wa Taifa wa Maji (National Water Grid). 

5.2. Usimamizi wa Huduma ya Ubora wa Maji

51. Mheshimiwa Spika, katika mwaka 2024/25, Wizara itaendelea kufanya tathmini na ufuatiliaji wa ubora wa maji katika vyanzo vya maji 2,200, mifumo ya usambazaji maji 8,245  vijijini na mijini, na mifumo 150 ya majitaka. Vilevile, Wizara imepanga kuweka mifumo ya ukusanyaji na utunzaji wa takwimu na taarifa za ubora wa maji; kuendelea na utekelezaji wa mkakati wa kupunguza madini ya flouride kwenye maji ya kunywa na ya kupikia; na kuwezesha uandaaji na ufuatiliaji wa utekelezaji wa mipango ya usalama wa maji katika mamlaka za maji 40 na CBWSOs 120. Vilevile, Wizara itaendelea kuziboresha maabara za maji kwa kuzipatia vitendea kazi na kuziwezesha kupata na kudumisha hadhi ya ithibati katika viwango vya kimataifa. 
5.3. Huduma ya Majisafi na Usafi wa Mazingira Vijijini

52. Mheshimiwa Spika, katika mwaka 2024/25, Wizara imepanga kuendelea kutekeleza jumla ya miradi 1,054 ya usambazaji maji vijijini katika maeneo mbalimbali. Aidha, kwa vijiji ambavyo havijafikiwa na huduma ya maji, Serikali imepanga kuchimba visima vitano (5) katika kila jimbo la uchaguzi kwenye maeneo ya vijijini na kwa kuanzia, Wizara itaanza na uchimbaji wa visima 900.
53. Mheshimiwa Spika, katika kuhakikisha uendelevu wa huduma ya maji vijijini Wizara itaendelea kubadili mitambo inayotumia dizeli na kuweka umeme wa gridi ya taifa au nishati ya jua ili kupunguza gharama za uendeshaji wa skimu za maji; kuimarisha usimamizi wa mauzo ya maji na makusanyo kwenye CBWSOs kwa kufunga dira za malipo kabla ya matumizi (prepaid meters); kuweka mfumo wa pamoja wa utunzaji wa kumbukumbu za wateja na uandaaji wa ankara (Unified Maji Billing System); na kujiunga kwenye mfumo wa makusanyo ya fedha za umma (GePG). Aidha, Wizara itaendelea kuhamasisha ushiriki wa sekta binafsi katika utoaji wa huduma ya maji, kuzijengea uwezo CBWSOs 1,382 na kuendelea kuziunganisha CBWSOs ili kuimarisha uwezo wa kujiendesha. 

5.4. Huduma ya Majisafi na Usafi wa Mazingira Mijini

54. Mheshimiwa Spika, katika mwaka 2024/25, Wizara kwa kushirikiana na wadau wa maendeleo pamoja na sekta binafsi imepanga kutekeleza jumla ya miradi 245 ya maji kwenye maeneo ya mijini. Baadhi ya miradi itakayoendelea kutekelezwa ni mradi wa ujenzi wa miundombinu ya kutoa maji Mto Kiwira kwenda Jiji la Mbeya; mradi wa kukabiliana na mabadiliko ya tabianchi Simiyu; mradi wa kutoa maji Mto Ruvuma kwenda Mtwara; mradi wa kutoa maji Mto Rufiji kwenda mikoa ya Dar es Salaam na Lindi; na mradi wa maji wa miji 28. Vilevile, Wizara imepanga kuendelea na ujenzi wa miradi ya uondoshaji wa majitaka katika miji mikuu ya mikoa, miji mikuu ya wilaya na miji midogo.
55. Mheshimiwa Spika, kwa upande wa Jiji la Dodoma, Wizara imepanga kuboresha huduma ya maji kwa kutekeleza mipango ya muda mfupi, muda wa kati na muda mrefu. Mpango wa muda mfupi ni kuendelea na utekelezaji wa miradi ya majisafi maeneo ya Jiji la Dodoma na Chamwino, DTC Nala, Nala ITRACOM, Njedengwa National Housing hadi UDOM, Zuzu-Nala na mradi wa maji Nzuguni Awamu ya Pili. Vilevile, Wizara itajenga mtandao wa majisafi na kuchimba visima katika Mji wa Serikali ikiwa ni pamoja na maeneo ya pembezoni mwa Jiji. Katika mpango wa muda wa kati, Wizara itaanza ujenzi wa mradi wa bwawa la Farkwa; na mpango wa muda mrefu ni kutekeleza mradi wa kutoa maji Ziwa Victoria kwenda Jiji la Dodoma kupitia Singida.
5.5. Kuimarisha Utoaji wa Huduma ya Maji na Kupunguza Upotevu wa Maji

56. Mheshimiwa Spika, katika mwaka 2024/25, Wizara imepanga kuboresha utoaji wa huduma ya maji kwa kudhibiti bei za maji, kuondoa migawo ya maji, kuunganishia wateja huduma ya maji kwa wakati na kupunguza malalamiko ya wananchi yatokanayo na huduma ya maji. Katika kufikia azma hiyo, Wizara imepanga kusimamia ufungaji wa dira za maji za malipo kabla (prepaid water meters) na kuendelea kuboresha mfumo wa pamoja wa ankara za maji (Unified Maji Billing System). Vilevile, katika kupunguza upotevu wa maji, Wizara imepanga kufanya ukarabati wa miundombinu ya maji iliyochakaa na kudhibiti wizi wa maji; kufunga dira za maji ya jumla (bulk meters); kufunga dira za maji kwa wateja wote; kutoa elimu kwa jamii kuhusu umuhimu wa kulinda miundombinu ya maji; na kuwachukulia hatua stahiki watu wanaojihusisha na wizi wa maji na uharibifu wa miundombinu. Lengo ni kupunguza kiwango cha maji yanayopotea kutoka wastani wa asilimia 35.3 hadi kufikia kiwango kinachokubalika kimataifa cha asilimia 20. 
5.6. Kuanza utekelezaji wa Mkakati wa Kupunguza Matumizi ya Fedha za Kigeni; 

5.7. Kujenga Uwezo wa Kitaasisi

57. Mheshimiwa Spika, katika mwaka 2024/25, Wizara itakamilisha mapitio ya Sera ya Taifa ya Maji ya Mwaka 2002; kuendelea kujenga uwezo wa kitaasisi wa sekta ya maji ikiwa ni pamoja na watumishi na kukiwezesha Chuo cha Maji kuendelea kutoa wataalam kulingana na mahitaji. Aidha, Wizara itaendelea kuimarisha mifumo ya TEHAMA; na ufuatiliaji na tathmini ili kuongeza ufanisi.
Maelezo ya kina kuhusu vipaumbele na mpango na bajeti kwa mwaka 2024/25 yanapatikana kwenye ukurasa wa XXX hadi XXX wa kitabu cha hotuba yangu. 
6. SHUKRANI

58. Mheshimiwa Spika, kipekee napenda kutumia fursa hii kuwashukuru wananchi pamoja na wadau mbalimbali kwa ushrikiano wao katika kufanikisha utekelezaji wa majukumu ya Wizara yangu kwa mwaka 2023/24. Maandalizi ya bajeti yangu  yamezingatia michango, maoni na mapendekezo ya wadau katika kuweka vipaumbele vya sekta. 

59. Mheshimiwa Spika, napenda pia, kutoa shukran zangu kwa nchi rafiki, Washirika wa Maendeleo, Sekta Binafsi, Taasisi Zisizo za Kiserikali, Mashirika ya Kidini na Wadau Wengine kwa ushirikiano wanaotoa katika kufanikisha utekelezaji wa majukumu ya Wizara yangu. 

60. Mheshimiwa Spika, kwa namna ya kipekee nampongeza Naibu Waziri wa Maji Mheshimiwa Mhandisi Kundo Andrea Mathew (Mb) ambaye kwa kipindi kifupi tangu kuteuliwa kwake tumeshirikiana naye katika kuendeleza kazi kubwa ya kuhakikisha sekta ya maji inasonga mbele. Vilevile, naomba kuwapongeza Mhandisi Mwajuma Waziri kwa kuaminiwa na kuteuliwa na Mheshimiwa Rais kuwa Katibu Mkuu wa Wizara ya Maji na Bibi Agnes Kisaka Meena kuwa Naibu Katibu Mkuu. Imani na dhamana waliyopewa na Mheshimiwa Rais ni kubwa na ninaamini katika utendaji wao tutafanya mageuzi makubwa katika sekta ya maji. Aidha, napenda kuwashukuru Viongozi wa Taasisi, Wakurugenzi, Wakuu wa Vitengo, na Watumishi wote wa Wizara ya Maji na Taasisi zake kwa ushirikiano wanaonipatia pamoja na kujituma katika utekelezaji wa majukumu ya sekta.

61. Mheshimiwa Spika, naomba nieleze kuwa ninayo furaha kubwa kuendelea kuishukuru familia yangu na wananchi wa Jimbo la Pangani kwa ushirikiano mkubwa wanaonipa katika kutekeleza majukumu yangu. Napenda kuwaahidi kuwa nitatumia weledi, maarifa na uwezo wangu wote katika kulijenga jimbo letu na taifa kwa ujumla. 
7. MAOMBI YA FEDHA KWA MWAKA 2024/25

62. Mheshimiwa Spika, baada ya maelezo hayo, ninaomba sasa kutoa hoja kwamba Bunge lako tukufu liidhinishe jumla ya Shilingi 627,778,338,000 kwa ajili ya matumizi ya Wizara ya Maji kwa mwaka 2024/25, ambapo Shilingi 69,662,959,000 ni fedha za matumizi ya kawaida na Shilingi 558,115,379,000 ni fedha za maendeleo. Kati ya fedha za matumizi ya kawaida, Shilingi 17,542,812,000 ni kwa ajili ya kugharamia matumizi mengineyo (OC) na Shilingi 52,120,147,000 ni kwa ajili ya kulipa mishahara (PE) ya watumishi wa Wizara, RUWASA, Mfuko wa Taifa wa Maji na Chuo cha Maji.  Kwa upande wa fedha za maendeleo, Shilingi 340,463,656,000 sawa na asilimia 61 ni fedha za ndani na Shilingi 217,651,723,000 sawa na asilimia 39 ni fedha za nje.

63. Mheshimiwa Spika, ninaomba kutoa shukrani zangu za dhati kwako na kwa Waheshimiwa Wabunge kwa kunisikiliza. Hotuba hii pia, inapatikana katika tovuti ya Wizara www.maji.go.tz
64. Mheshimiwa Spika, ninaomba kutoa hoja.

